
Wer seinem Herzen folgt, ist auf dem richtigen Weg. 
                                                                                      Sophie Kammer 

 
Liebi Amathealer*inne 
 
E churzi Botschaft u doch so bedütigsvoll!  
Vieles was em Verstand verborge blibt, vermag me nume mit em Härz z gseh. 
Mir möchte doch am liebschte üses Läbe nach de eigete Vorstellige u Wünsch gstalte. So 
einiges isch aber vorgä u nid liecht z beiflusse. Immer wieder wird so vieles sälbverständlech 
u mir höre uf, Frage z stelle oder üs z bedanke. Drum fröits mi jetz umso meh u i bi dankbar, 
dass i darf säge: Schön, öich wieder mau z gseh!  
Ja es het Vereine gä, wo sech ufglöst hei oder mangels Mithilf nüm chöi oder wei Theater 
spiele, das tuet mit leid. Uf dr andere Site si im Theater o viel nöii, interessanti Idee 
entstande, wo me vorhär gar nid drüber nache dänkt het oder sech nid het chönne vorstelle. 
Einiges dervo wird sicher blibe u üsi Theaterwält berichere. 
Aues andere aus sälbverständlech isch allerdings, dass dir ume mit so viel Elan u 
Engagement dranne sit. Merci! 
Also folge mir mit nöiem Muet üsem Härz u üsem Härzbluet!  
 
Es paar Informatione zum letschte Vereinsjahr hani trotzdäm:  
 
D Jahresversammlig vom ZSV isch nomal schriftlech über d Bühni gange. Dr Chlöisu Hubler 
u sini Protagonischte hei d Veteraneehrig würdig verfilmet.  
U übrigens scho vormerke: Im 2024 darf de amathea Gaschtgäber si. 
 
Ändi Oktober (wär macht scho fasch im Winter e Usflug i d Höchi) isch wieder mau z 
Wanderfieber usbroche u mir hei üse Mitgliederalass ufe Gurte verpflanzt. Ob per Pedes 
oder mit Unterstützig isch egal gsi. Ds Ploudere, ds Lache, der Ustusch u ds Brätle (wo de 
doch no glückt isch) hei d Houptrolle gspielt u natürlech het o di perfekti Belüchtig nid dörfe 
fähle. D Sunne het üs mit ihrem schönschte Lächle belohnt. Sogar dr Ton het funktioniert 
…. vo aune Site isch üs zuegjublet u -klatschet worde ….. ah nei halt .…. das het ja de 
Teilnähmer*inne vom Gurtelouf gulte. Di verschiedene Loufstyle undermalt mit de passende 
Socke hei üs beidruckt. 
 

2021 hei nume weni Kurse chönne düregfüehrt wärde. Gründ si sowohl bi de 
Coronabeschränkige wie o bim zrügghaltende Amälde z finde gsi. 
Für z 2022 si mir zueversichtlech. Es si 21 Kurse planet, dadervo 5 i üsem Regionalverband.  
 
A dere Stell möcht i mi einisch meh bi mine Vorstandskollege*inne für ihri grossi Arbeit u di 
schöne u berichernde Stunde bedanke. U o we mir mängisch ziemlech heftegi Diskussione 
hei, chöi mir när ume vo Härze lache. 
 
I däm Sinn: Folget öiem Härz u de gö o Härzenswünsch i Erfüllig! 
 
Vo Härze 
 
Im April 2022 
 
Pia Abplanalp 


